
Pinkster – God het sy Gees aan ons gegee
Liturgie

Votum en groetseën

Ps.67:1,2,3 (bl. 328)

Geloofsbelydenis

Wet

Gebed

Sb. 10-2 

Wêreldbiddag gebed

Sb. 8-1:1,2

Skriflesing en prediking asook H.K. So 20

Gebed

Liefdegawe

Ps. 36:2,3 (bl. 179)

Seëngroet

Sing van AMEN

Skets

Teks: Rigters 6:33-40 (Kern 6:34) Lees daarna Handelinge 2:1-11
God lei ons deur sy Gees in dit wat ons moet doen.
Verlede week het ons gehoor dat die Here aan Gideon die opdrag gegee het om sy volk van die Midianiete te verlos.  In Rigters 6:33 lees ons dat die Heilige Gees vir Gideon in besit geneem het om hierdie taak te begin.  Dit is net die Gees wat maak dat die Israeliete op Gideon se ramshoring reageer.

Vandag lei die Heilige Gees ons op ŉ meer besondere manier as wat Gideon gelei is.  Met Pinkster in die Heilige Gees op die kerk uitgestort om vir altyd by ons (en nie net sporadies nie) te wees.  Wanneer ons God gehoorsaam, sal die Heilige Gees met ons wees en ons lei.

Vertwyfeling te midde van leiding deur die Heilige Gees
Leiding deur die Heilige Gees beteken egter nie dat ons nie soms twyfel nie. Al het Gideon die volk byeengeroep, twyfel hy steeds of God hom wil gebruik.  Nou toets hy die Here.  Let op dat hierdie toets nie ŉ toets is om die wil van die Here te bepaal nie – God se wil weet hy (vgl. vv. 36-37).  Hy wil bloot sekerheid hê dat God hom wil gebruik.

Dit is genade dat God vir Gideon geantwoord het. God het nie nodig gehad om dit te doen nie.  Gideon het immers God se wil geken.  Ons ken ook God se wil vir ons lewens.  Sy wil is in sy Woord opgeteken. Ons moet in gehoorsaamheid daarvolgens optree, dan staan Hy ons by.  Ons moet versigtig wees om God nie te toets as sy wil vir ons duidelik is nie.
Preek
(Lees eers Rigters 6:25-40 (Kern 6:34) Lees daarna Handelinge 2:1-11)
Geliefdes in ons Here Jesus Christus

Vandag herdenk ons saam met die kerk van ons Here Jesus Christus dwarsoor die hele wêreld Pinkster.  Die Pinkstergebeure het as kern gehad die uitstorting van die Heilige Gees, waarvan ons in Handelinge 2:1-11 saamgelees het.
Nou ontstaan die vraag: God is tog alomteenwoordig.  Deur sy Gees is Hy elke oomblik van elke dag orals in sy skeppingswerk teenwoordig.  Hy is elke oomblik van elke dag orals aan die werk.  Waarom was dit nodig dat sy Gees oor die kerk uitgestort word?
Gemeente, dit is nodig dat ons oplet dat die Gees van die Here op verskillende maniere werk.  

· Dit waar: God is alomteenwoordig. Hy was vanaf die skepping van die wêreld nog elke oomblik van elke dag orals in sy skepping aan die werk.  Hy gee lewe.  Hy laat dinge groei en ontwikkel. Ons noem hierdie die algemene werking van sy Gees.

· Tog het hierdie waarheid ook ŉ ander kant: God kies om soms deur sy Gees op ŉ meer besondere manier te werk.  Ons noem hierdie die besondere werking van sy Gees.  En die besondere werking van sy Gees het veral betrekking op die manier waarop die Here met sy kinders (hulle wat in Hom glo) werk.
Ons is vanoggend besig met die 2de van 4 preke oor die rigter Gideon se lewe.  Kom ons kyk wat ons oor die besondere werking van die Heilige Gees uit die lewe van Gideon kan leer.
Broers en Susters, verlede week het ons gehoor hoedat die Here vir Gideon as ŉ rigter geroep het.  Die Here het aan Gideon die opdrag gegee dat hy die Israeliete moet lei en hulle van die slawerny van die Midianiete verlos.  In ons teksgedeelte wat ons so pas saamgelees het, het ons gelees hoedat Gideon met hierdie taak begin het.  In vers 34 het ons gelees: 
“Die Gees van die Here het vir Gideon in besit geneem, 
en hy het die ramshoring geblaas en die Abiësriete opgeroep om hom te volg.”
Wat presies hier gebeur het was dit:  jaarliks het die Midianiete deur die Jordaanrivier getrek om Israel te kom plunder.  God het nou aan Gideon die opdrag gegee dat hy die leiding moet neem om die Israeliete van die Midianiete te verlos.  Gideon roep nou die weerbare manne van sy land op om agter hom aan te kom en oorlog teen Midian te maak.  Die wyse waarop Gideon die manne opgeroep het, was deur die ramshoring te blaas.
Nou gebeur hier ŉ wonder. Die Abiësriete besluit om hom te volg.  Maar nog meer, nie net die Abiësriete nie, maar ook die stamme van Manasse, Aser, Sebulon en Naftali reageer ook op die oproep.
Hoekom sê ek dat hierdie reaksie op die oproep van Gideon ŉ wonder was?

· In die eerste plek was hierdie ŉ wonder, want Gideon was in sy eie oë nie ŉ leier nie.  Toe die Here hom geroep het om die volk te bevry, het Hy aan die Here gesê (Rigters 6:15): “Die familie waaraan ek behoort, is die armste in die hele Manasse, en van my pa se kinders het ek die minste aansien.” 
Gideon het homself dus nie as ŉ sterk voorganger of weermagaanvoerder gesien nie.

· In die tweede plek was hierdie ŉ wonder, want kort tevore wou spesifiek die Abiësriete nog vir Gideon doodmaak.  
Die Abiësriete was die inwoners van die stad waar Gideon gebly het.  In opdrag van die Here (so het ons verlede week gehoor) het Gideon die afgodsbeeld van Baäl in hierdie stad afgebreek en met die hout van die gewyde paal daar langsaan ŉ offer vir die Here gebring.  In Rigters 6:30 staan daar dat die Abiësriete vir Gideon wou doodmaak.  

En nou, net vier verse later staan daar dat die Abiësriete die eerste was om Gideon te volg.
Geliefdes, voorwaar hierdie reaksie op die oproep van Gideon was ŉ wonder.  Maar hierdie was ŉ wonder wat ons verstaan – ons weet hoekom dit  gebeur het.  In vers 34 staan daar immers dat die Heilige Gees vir Gideon in besit geneem het!  
Ja,

· dit was die Heilige Gees wat gemaak het dat die Abiësriete nou nie meer vir Gideon wou doodmaak nie, maar hom gewilliglik wou volg,

· dit was die Heilige Gees wat gemaak het dat die weerbare manne van ander stamme hulle ook agter Gideon gaan skaar het as hul aanvoerder en generaal.

En hierdie is wat die Heilige Gees vandag nog met ons doen.  Wanneer die Heilige Gees deur ons werk, 
· dan maak dit nie saak wie ons is nie, 
· solank ons op die oproep van die Here reageer 
· en sy opdragte gehoorsaam, 
dan sal die Heilige Gees dit vir ons moontlik maak om te doen wat ons moet doen.
Op ŉ ander manier gesê:  God rus hulle wat Hy roep toe vir hulle dienswerk...  
Gemeente, God is deur sy Gees alomteenwoordig. God was deur sy Heilige Gees in die midde van sy volk terwyl hulle deur Midian verdruk was.  Máár toe God sy volk wou verlos, neem sy Gees op besonderlike manier vir Gideon in besit, sodat God deur Hom kon werk.  
So het dit in die Ou Testamentiese tyd gewerk.  God het sporadies deur sy Gees mense in besit geneem om hulle spesifieke take vir Hom te laat doen. In die Nuwe Testament het egter ŉ nuwe en heerliker bedeling van die Heilige Gees aangebreek.  

Op talle plekke in die Bybel het Jesus gesê dat Hy ŉ ander Trooster vir sy kerk sou stuur om by sy kerk te wees as Hy nie meer daar is nie.  Tien dae nadat Jesus na die hemel opgevaar het, het Hy sy Gees oor die kerk uitgestort.  Sy Gees is toe eens en vir altyd uitgestort om nie meer net sporadies op sy kerk te kom nie, maar om vir altyd by sy kerk te wees!  In Handelinge 2:1-11 het ons vroeër saamgelees hoe hierdie uitstorting plaasgevind het.
Met sy dood, opstanding en hemelvaart het Christus verlossing vir die mens bewerk.  Almal wat in Hom glo, is nou kinders van die Here.  Hulle vorm nou almal saam die liggaam waarvan Hy (Christus) die Hoof is.  Almal van ons wat in Christus glo, is dus aan Christus en mekaar gebind.  Hierdie band tussen ons is ŉ geestelike band.  Hierdie band is die Heilige Gees wat ons aan mekaar en aan Christus vasbind.
Maar net soos aan Gideon, rus die Heilige Gees ons ook met gawes toe wat God wil dat ons in sy diens gebruik.  Hierdie is gawes wat ons moet gebruik tot opbou en uitbou van die kerk van die Here.  
Gemeente, nou maak ons so maklik 
dieselfde fout as Gideon.  
· God roep ons tot diens, 
· en rus ons met die gawes toe wat ons nodig het, 

· God begin ons selfs gebruik, 

maar dan maak ons die fout om te begin twyfel!
· Hoekom twyfel ons so maklik of die Here sy Gees aan ons gegee het?  
· Hoekom twyfel ons so maklik of die Here waarlik met ons is?  
Ons twyfel omdat ons dink dat die Here op wonderbaarlike en bo-natuurlike wyse moet werk.  Ons is nie tevrede met die gewone en natuurlike wyse waarop die Here werk nie.  In ŉ sekere sin is ons elkeen maar net soos Gideon.

Let bietjie op! Gideon is deur die Here geroep in hoofstuk 6:12-14.  In reaksie op sy roeping het Gideon (alhoewel hy baie bang was) die afgodsbeeld van Baäl afgebreek en ŉ offer vir die Here gebring met die hout van die gewyde paal.  Daarna blaas hy die ramshoring en (so lees ons in hoofstuk 7) 32 000 manne reageer daarop en volg hom na die oorlog.
Kyk net hoe het die Here Gideon tot op hierdie punt reeds geseën:

· Die manne van die stad maak hom nie dood nie.

· En 32 000 manne volg Hom na die oorlog!

Tog, ten spyte van hierdie bystand deur die Here twyfel Gideon.  God se bystand was tot op hierdie stadium nie vir Hom wonderbaarlik of bo-natuurlik genoeg nie. In sy kleingeloof vra hy ŉ teken van die Here om sekerheid te kry of die Here met Hom in die oorlog sal wees.  Eers moet die Here ŉ wolvlies laat nat dou terwyl die grond droog bly, en daarna moes die Here die vlies laat droog bly terwyl die grond nat dou.
Broers en Susters, hoe baiekeer soek ons nie tekens van die Here nie.  Ons wil sekerheid hê oor wat die Here wil hê ons moet doen, en dan vra ons tekens.  Ons wil amper op wonderbaarlike of bo-natuurlike wyse tekens van God hê.  Dan gooi ons ook by wyse van spreke die wolvliesie uit.  Daar is soveel maniere waarop ons tekens van die Here soek dat ek nie eers voorbeelde gaan gee nie.
Wees egter versigtig.  Hoekom het Gideon die wolvliesie uitgegooi?

Hy het dit uitgegooi omdat hy kleingelowig geword het.  
Hoekom sê ek dat hy kleingelowig geword het?

· Het Gideon nie reeds gesien wat die Here gedoen het toe hy die Baälbeeld afgekap het nie?  
God het hom beskerm!

· Het Gideon nie reeds gesien wat die Here gedoen het toe hy die ramshoring geblaas het nie?  
32 000 manne het gereageer!

En nou soek Gideon nog steeds ŉ teken van die Here se bystand... Hy het reeds ten minste twee wonderbaarlike tekens gehad! 
Gemeente, God was Gideon genadig.  God het aan Gideon se versoek voldoen.  Op verskeie plekke in die Bybel word ons egter geleer om versigtig te wees om die Here se geduld nie te beproef nie.  Ons moet waak om nie onnodige tekens van Hom te vra nie.  Hy gee reeds vir ons al die tekens en bewyse wat ons nodig het om gelowig voort te gaan met ons dienswerk aan Hom.  Ons moet net oplet, dit raaksien en daarop reageer.
Hoe kan ons oplet om tekens van die Here in ons lewens raak te sien sonder om die Here met onnodige tekens te beproef?
Deur twee dinge te doen.

Een:  Deur die gawes wat die Here jou gee te begin gebruik 
daar waar Hy jou roep.

Broer en Suster, wanneer jy waarlik in die Here Jesus as jou Verlosser glo, is jy deel van sy liggaam.  Dan deel jy ook in sy Gees wat Hy aan sy liggaam geskenk het.  Dan rus die Here jou ook met gawes toe om diensbaar in sy liggaam te wees.
Die Here roep ons elkeen tot sy diens.  Ons moet op sy roepstem reageer en die werk begin doen waarvoor die Here ons in sy kerk roep.  Weet dat Hy jou met die gawes sal toerus wat jy nodig het.  Jy hoef nie bang te wees nie. Sy Gees sal dit vir jou moontlik maak om vir Hom te werk.  
Weet egter, hierdie gawes werk meestal nie op ŉ wonderbaarlike en bo-natuurlike wyse nie.  God gee jou net die vermoëns om te kan doen wat jy moet doen – al voel dit nie vir jou altyd so nie!
Die tweede ding wat ons kan doen om die Here in ons lewens raak te sien sonder om Hom met tekens te beproef, is 
deur biddend op te let 
na die wyse waarop die Here jou reeds tot nou toe bygestaan het.

Raak stil voor die Here.  

· Ondersoek jouself en jou lewe.  

· Dink na oor wat jy reeds vir die Here gedoen het.  

· Dink na oor hoe die Here jou gehelp het om te kon doen wat jy gedoen het.
Gemeente, van die grootste foute wat ons in ons lewens kan maak, is om nie op te let na die wyse waarop die Here in ons lewens werk nie.  God is aan die werk.  Sy Gees is met ons en by ons en sal tot die einde van die wêreld met ons wees.  God se werke is in ons lewens te sien.  Ons moet net ŉ slag stil word en daarna oplet!
Waarlik, wanneer ons stil word en oplet na die Here se werk en bystand in ons lewens, het ons nie nog ekstra tekens van wolvliesies nodig nie.
Samevattend

Broers en Susters, vandag herdenk ons die uitstorting van die Heilige Gees.

· Weet dat jy wat in Christus glo, die Gees van God ontvang het. Jy is immers deel van die liggaam van Christus. 
· Weet egter ook dat God se Gees nie altyd op bo-natuurlike wyses werk soos ons graag wil glo nie.  God se Gees is meestal stil in ons aan die werk.

Laat toe dat God se Gees jou gebruik en wees oplettend.
Wees oplettend na wat die Here wil hê jy moet doen.  En doen dit dan.  Deur sy Gees sal God jou al die bystand daarvoor gee.

Daarby, wees oplettend na die wyse waarop die Here jou bystaan.  Raak stil voor God.  Ondersoek jou lewe en die uitleef van jou roeping.  Kyk mooi en jy sal God se werking in jou lewe raaksien.
Hierdie is ŉ heerlike seën.  

· Hoe meer jy jou roeping uitleef, 

· hoe meer jy diensbaar is aan die Here, 

· hoe meer sal jy God se bystand en werking van sy Gees raaksien en ervaar.

AMEN

